
				Sekutwana le Moratwe ke bao ba totoba ka hara tsela. Sekutwana o a kula. Ka hoo Moratwe o mo isa Tleliniking.

				Ba letse ba sa robala ke mala. Mala a Sekutwana a sebetsa a sa emise. Moratwe o lekile hona le hwane. Feela mala a seke a emisa.

				Ba tsamaya butle hobane Sekutwana ha a tsebe ho phakisa. O hloka matla. O a fokola, o hula maoto.

				Ba fihla tleliniking. ‘Molato ke eng ha le totoba ha kaale?’ Ho botsa Mooki Monwedi. ‘Mooki, mala a ka a a sebetsa. Hape ke kgathetse haholo,’ ho araba Sekutwana.

				‘E re ke bone’ mooki Monwedi a mo atametsa ho yena. ‘melomo ya hao e omme e bile e petsohile. Bula Molomo. Naa ka hanong ho omme?” ho botsa Mooki Monwedi.

				‘O bonahala o feletswe ke metsi mmeleng. Hona ho bakilwe ke mala a sebetsang: ho hlalosa Mooki Monwedi. ‘O na le diponahalo tsohle. Le mahlo a hao a kgohletse’ mooki Monwedi a bua hape. 

				‘Diponahalo tse ding ke tse latelang: mahlaba ka maleng, ho hlatsa, feberu le ho tsekela.’ Ho hlalosa mooki Monwedi. “Naa ke dife tseo o nang le tsona?” 

				“Ke na le tsona kaofela. Hape ke hloka matla, ke a fokola mmeleng.” Ho hlalosa Sekutwana. Ha mala a sebetsi a sa phetse a fokotsa metsi a mmeleng. A fokotsa hape le dimenerale tsa bohlokwa ka lebaka la mala a sebetsang. 

				“O ka phekola hona ka ho kgutlisetsa tahlehelo ya metsi mmeleng.” Mooki Monwedi a hlalosa. “O ka etsa motswako o bonolo ho kgutlisetsa mokedikedi mmeleng wa hao.”

				Mooki Monwedi o re motho ya sa nweng metsi, o omella ka hanong. “Motswako o bonolo ke ona: Bidisa metsi, mme o a fodise. Tshela digalase the nne tsa metsi ao ka jekeng. Kopanya le Dikgabana tse nne tsa tswekere, kgabana e le nngwe ya letswai.” 

				Letswai le busetsa letswai leo mmele o lahlehelwang ke lona. Metsi a busetsa mekedikedi e lahlehileng. Tswekere e etsa tsena tsohle hore di nwelelle mmeleng.

				“Bana ba nwa galase e le nngwe ya motswako hang-hang. Ebe ba nwa galase dinako tsohle ha mala a qeta ho sebetsa. Ka mora moo ba nwa galase ka mora hora le hora.” Mooki Monwedi a hlalosetsa Sekutwana le Moratwe.

				“Batho ba baholo ba nwa galase tse pedi tsa motswako hang. Ba tle ba nwe galase tse pedi ha mala a qeta ho sebetsa. Le bona ba nwe galase tse pedi hora le hora.” Mooki Monwedi a qaqisa ho ya pele.

				Mooki Monwedi a neha Sekutwana le Moratwe botlolo ya motswako ona mme a re ba iketsetse o mong ha ba fihla hae. Mooki Monwedi a ba a nwesa Sekutwana galase ya hae ya motswako.

				Ha ba fihla hae, Moratwe a potlaka ho ritela motswako. Sekutwana a nwa hora ka hora ho fihlela a matlafala. Sekutwana a leboha dikeletso tsa mooki Monwedi haholo.

